O MOVEMENTO OBREIRO. SEXENIO DEMOCRÁTICO E RESTAURACIÓN
O MOVEMENTO OBREIRO EN ESPAÑA ATA A CRISE DA RESTAURACIÓN
O triunfo do Liberalismo político e o desenvolvemento do Capitalismo veñen acompañados de grandes transformacións sociais. Dentro da burguesía empeza a desenvolverse a Grande burguesía industrial, asentados fundamentalmente en Cataluña e o País Vasco, iranse convertendo pouco a pouco nunha clase social dinámica, defensora das políticas proteccionistas e da implantación das liberdades de industria, de salarios...
Nacemento do Proletariado.
En contraposición coa burguesía, posuidora do capital,  xorde o proletariado, unha nova clase social integrada polos traballadores dos sectores económicos que se empezan a desenvolver a partir do s. XIX (Industria téxtil, siderúrxica, minería...). O proletariado que posúe unicamente a súa forza de traballo, é sometido a unhas condicións de vida e laborais moi duras (intensos horarios de traballo, ritmo imposto polas máquinas, salarios baixos...), Na defensa dos seus intereses fronte ós patróns, membros da burguesía, e ó Estado, van desenvolver unhas formas de asociación, organización e mobilización propias que coñecemos como movemento obreiro. 
Movemento obreiro minoritario e localizado
A escasa industrialización e a súa localización periférica aportan un mapa do movemento obreiro español durante o s. XIX centrado fundamentalmente en Cataluña, acompañado con algúns focos dispersos en Madrid, País Vasco, Asturias e Levante. A este proletariado industrial hai que engadir un importante continxente de proletariado agrario (xornaleiros) no Sur da Península, en Andalucía e Estremadura.
Primeiras manifestacións do movemento obreiro
Aínda que é certo que a industrialización española é menor e máis tardía que nos países máis industrializados (Gran Bretaña, Bélxica, Francia, Alemaña...) os traballadores van adoptar formas de organización e mobilización semellantes ós destes países: 
-ludismo: movemento esporádico, de escasa planificación que consiste na destrución de máquinas e fábricas. Os primeiros movementos luditas déronse en Levante (Alcoi 1821) e Cataluña (1835, El Vapor, de Bonaplata). 1857: Fábrica Tabacos A Coruña( maior concentración obreira de Galiza naquela época,  preto de 4.000 mulleres) A incorporación dunha máquina de picar e outra de liar  e engomar, retrasaba o seu labor, co que perdían case dous terzos do seu salario, polo que, como é propio do movemento ludista, nun estoupido de violencia, as obreiras destruíron todo o que atoparon o seu alcance, tabaco picado, cigarros, máquinas novas... 
- Sociedades de Socorro: sociedades de axuda para que os obreiros e as súas familias poidan facer fronte a situacións de enfermidade, despedimento ou morte. 1ª Sociedade en 1840: Sociedade de Protección Mutua de tecedores de algodón de ambos sexos (Barcelona).
-Folgas, A primeira folga xeral estalou en Barcelona en xullo de 1855, dentro do goberno progresista do Bienio, en defensa do dereito de asociación. 
-Cartismo :Petición do dereito de Asociación ó goberno e ó Parlamento en 1855.
Colaboración cos partidos políticos da burguesía antes de 1868.
Ata o triunfo da Gloriosa en 1868 os traballadores van colaborar e axudar ás forzas políticas da burguesía non moderadas, progresistas e demócratas, no seu obxectivo de acadar o poder, en troques da inclusión de reivindicacións dos traballadores nos programas dos partidos burgueses.  
O Partido Demócrata incluirá no seu programa reivindicacións do proletariado como son: o dereito de asociación, a supresión das quintas, abolición do imposto de consumos, redución dos horarios laborais, prohibición de entrada nos talleres ós nenos ata os 9 anos ou a creación de xurados mixtos de obreiros e patróns.
Despois do triunfo de A Gloriosa en 1868, os traballadores, defraudados ante a política social que desenvolverán demócratas e republicanos durante o Sexenio (detención do proceso revolucionario, permanencia das quintas....), procurarán o seu propio camiño afastados da burguesía. 
O MOVEMENTO OBREIRO ENTRE 1868 E 1887 
O sexenio revolucionario, 1868-1874, co triunfo do liberalismo democrático, marca un punto de inflexión na evolución do movemento obreiro en España. Este período representa a toma de conciencia política e organizativa do proletariado e o espallamento e asimilación das correntes ideolóxicas do movemento obreiro europeo: 
Toma de conciencia de clase e afastamento da burguesía:
Durante o Sexenio recoñeceranse legalmente os dereitos de reunión e asociación, que marcarán o punto de partida do desenvolvemento das asociacións obreiras en España ( autorización definitiva a todo tipo de asociacións, trala prohibición de 1874 por Cánovas, en 1887). 
O triunfo de A Gloriosa e a chegada ó poder dos partidos burgueses demócratas  e republicanos suporá o final da acción conxunta e integrada destes partidos políticos coas organizacións  obreiras. O proletariado sentirase defraudado ante a política social que desenvolverán demócratas e republicanos durante a súa primeira experiencia de goberno (detención do proceso revolucionario, permanencia das quintas, a substitución dos consumos por impotos....) e procurarán o seu propio camiño, afastados da burguesía.
Espallamento do socialismo e anarquismo a partir do contacto coa AIT:
- Desde 1868, chegarán a España representantes da Internacional, (AIT, fundada en Londres en 1864. Dominada por 2 correntes ideolóxicas: Anarquismo de Bakunin e Socialismo de Marx). 
En 1868, Giusseppe Fanelli será enviado por Bakunin para formar a Sección española da Internacional, e divulgará o pensamento anarquista entre o proletariado español. 
En 1871, Paul  Lafargue, xenro de Karl Marx, tras vivir a frustrada experiencia da Comuna de París, virá a España a divulgar o pensamento socialista.
ANARQUISMO:
Seguidores de Bakunin, anarcocolectivismo, e Kropotkin, anarcocomunismo, os anarquistas tiveron grande influencia en Cataluña, Levante e Andalucía. En Galicia predominará entre os sindicatos de mariñeiros. 
Inimigos de calquera actividade política como medio para a revolución social, defenden a non participación nos procesos electorais. Os anarcocolectivistas son partidarios da acción sindical, de sindicatos organizados  e da folga revolucionaria. Os anarcocomunistas opóñense ó sindicalismo de masas e a calquera organización, aínda que sexa anarquista e apoian a formación de pequenos grupos orientados á violencia.
O seu obxectivo é a transformación revolucionaria da sociedade mediante a destrución do Estado, a eliminación de calquera autoridade ou poder político, relixioso, económico ou militar, a supresión da propiedade privada e abolición do dereito de herdanza, a igualdade absoluta social e económica, o fin do Capitalismo.
A transformación social deben realizala os traballadores, especialmente os sectores máis desfavorecidos, incluíndo ó proletariado agrario.
A nova sociedade anarquista estará organizada en comunas autónomas autoxestionadas.
A autoridade é substituída por acordos libres e pactos solidarios entre todos os seus membros, que comparten os medios de produción.
Entre os anarquistas hai partidarios de utilizar distintos medios, incluso contrapostos. Hainos que defenden a formación de sindicatos e a utilización como medio a folga xeral revolucionaria; Hainos que defenden a formación de organizacións clandestinas e o emprego da violencia e do atentado terrorista, asasinato (propaganda polos feitos). O espallamento do anarcocomunismo no campo andaluz  veríase favorecido pola ineficacia de soster unha folga xeral e solidaria debido á dispersión campesiña e a imposibilidade de soster unha organización.
SOCIALISMO MARXISTA:
Seguidores do pensamento de Karl Marx e Federico Engels, o movemento socialista terá grande influencia en Madrid, Asturias e País Vasco. Partidarios da acción política, destacará a fundación do PSOE como primeiro partido socialista obreiro, liderado por Pablo Iglesias, un dos seus fundadores.
O seu obxectivo é a transformación da sociedade nunha sociedade socialista.
A loita de clases é o medio máis eficaz para o cambio social. O proletariado organizado en sindicatos e partidos liderará a revolución. Os traballadores deben conquistar o poder e utilizar o Estado para implantar a igualdade social.
Conquistado o poder, mediante a ditadura do proletariado, debe pór fin ó Capitalismo, expropiando a propiedade privada, medios financeiros e de produción que deben pasar ó Estado.
Os medios de produción deben ser colectivizados e desaparecen as clases sociais.
O Socialismo rexeita o terrorismo anarquista como vía para acadar a liberación dos traballadores. Defenden a participación no xogo político e preséntanse ás eleccións como medio de espallar a mensaxe marxista. A loita sindical centrarase en seguir unha política negociadora para acadar melloras concretas para os traballadores. Oporanse tamén á expansión colonial en Marrocos e ás guerras.
ESPALLAMENTO DA AIT. 1869-1873.
A influencia do colaborador de Bakunin, Fanelli, e a falta de información e comunicación coa AIT, con sede en Londres, farán que o proletariado español se decante maioritariamente pola corrente anarquista, seguidora da Alianza da Democracia Socialista de Bakunin.
En xuño de 1870 celebrouse en Barcelona o I Congreso da sección española da Internacional, onde se impuxo a orientación anarquista coa declaración do rexeitamento á colaboración e tamén á alianza cos partidos burgueses. 
En 1870 fúndase a Federación Rexional Española da AIT que chegou a alcanzar os 40.000 afiliados. A expansión da FRE foi rápida por toda España, asentándose como forza maioritaria en Cataluña, Levante e entre os xornaleiros de Andalucía e Estremadura. En Galicia o principal foco anarquista asentarase en A Coruña.
En 1872, no Congreso de Zaragoza, son expulsados os líderes socialistas madrileños, influídos por Lafargue, xenro de Marx, que chegara a España en 1871 tralo fracaso da Comuna de París. Estes fundaron a Nova Federación Madrileña que se converterá na sección española da I Internacional, trala escisión que se vai dar neste mesmo ano na I Internacional coa expulsión dos anarquistas no Congreso de A Haia. A partir deste momento Anarquistas e Socialistas evolucionarán por separado. En 1873 a Internacional contaba con ampla presenza en Cataluña, na industria téxtil, e entre o campesiñado andaluz.
Medo do goberno ó espallamento da Internacional
O espallamento da Internacional en Europa xunto co temor das clases altas e da burguesía a que se reproduzan nos outros estados europeos a experiencia de A Comuna de París, provocou a reacción represiva de todos os gobernos fronte as organizacións obreiras da AIT. 
O goberno de Sagasta tratou de ilegalizar a AIT en 1872, pero o Tribunal Supremo considerou que a norma non era constitucional, aínda así o goberno disolveu o Congreso de Zaragoza celebrado en abril dese ano. 
Aínda que os dirixentes da AIT non apoiarán a participación obreira no movemento cantonal e na folga de Alcoi durante a Primeira República, este levantamento será o pretexto dos conservadores para que, en xaneiro de 1874, o goberno de Serrano disolva a Internacional, inicie a persecución e represión policial con numerosas detencións e obrigue ós membros da FRE a pasar á  clandestinidade ata a súa disolución en 1881.
3- O MOVEM. OBREIRO DURANTE A RESTAURACIÓN.
A época da Restauración, anterior á 2º década do s. XX, caracterizarase por unha baixa cota de conflitividade social (agás os episodios da Man Negra e na década dos 90 os atentados anarquistas en Barcelona) que moitos autores atribúen ós efectos do caciquismo, a represión que exerce o goberno sobre o proletariado (política, xurídica e militar) e ó pouco desenvolvemento dos movementos sociais españois. 
Ata 1887, ano en que o goberno liberal de Sagasta, aproba a Lei de asociacións, o movemento obreiro vivira na clandestinidade. A Lei de Asociacións de 1887, aínda que vai permitir a aparición de organizacións obreiras e patronais, non estaba pensada para legalizar organizacións revolucionarias, pois seguía existindo un grande medo da burguesía e das autoridades respecto as asociacións internacionalistas e ó anarquismo.
O goberno conservador de Cánovas caracterizouse pola prohibición e pola represión. O propio Cánovas consideraba á Internacional como “ o maior perigo que endexamais correron as sociedades humanas propagando doutrinas contra o orden e a relixión”. A ilegalidade, a clandestinidade e a represión xustifican unha mobilización mínima e un grado de afiliación escaso. A fins do s. XIX so un 5% dos traballadores asalariados están afiliados a un sindicato.
Desde a época da Restauración dáse unha evolución por separado das organizacións anarquistas e do Socialismo marxista.
3.1. ANARQUISMO. 
2 VÍAS: SINDICAL E PROPAGANDA POLOS FEITOS:
VÍA SINDICAL:
En 1881 fúndase a FTRE que substituirá a FRE, anarcoccolectivista, defenderá a igualdade da muller e a reivindicación das 8 hors diarias. Experimenta un rápido crecemento, pero será incapaz de aglutinar a todos os anarquistas. Esta vertente sindicalista do anarquismo desenvolveuse mediante federacións locais, moi activas, pero incapaces de integrarse nunha única organización. 
O intento de Solidariedade Obreira en 1907 rematou en fracaso. Sen embargo, os sucesos da Semana Tráxica en 1909 e a súa represión polo goberno de Maura provocarán o nacemento da CNT en 1910 como Sindicato anarquista. 
A CNT constituirase no principal sindicato ata o comezo da Guerra Civil. Ángel Pestaña e Salvador Seguí serán os principais defensores da liña sindical do anarquismo. A CNT defende a folga xeral revolucionaria como medio para a emancipación dos traballadores. A CNT rexeita calquera participación política, centrándose na acción sindical e procurando a negociación directa.
A PROPAGANDA POLOS FEITOS 
Os defensores da Política de Propaganda polos Feitos centrarán a súa actividade entre o proletariado agrícola do Sur e o proletariado fabril de Barcelona. Defensores de accións violentas como queima de colleitas, queima de fábricas, creación de organizacións clandestinas e secretas... terán como principal referente nesta etapa, a organización da Man Negra que se espallou entre os xornaleiros de Andalucía (Jerez, Arcos, Cádiz.1874-1883). Este feito enmárcase nunha época de malas colleitas, 1882, de fame e crispación social que culminou en asaltos, incendios e roubos e que foi acompañada dunha forte represión. A interpretación máis corrente é que, A Man Negra é unha invención e que foi a propia patronal andaluza a que amplificou as accións terroristas, co fin de evitar o espallamento do anarquismo entre os xornaleiros.
Na década dos 90 irán en paralelo a acción represiva do goberno contra os anarquistas e a realización de distintos atentados. Nesta época cometeranse numerosos atentados terroristas en Barcelona. En 1893 cometeuse un atentado frustrado contra o xeneral Martínez Campos e no mesmo ano contra o Liceo en Barcelona (20 mortos), En 1896 cométese outro contra a procesión do Corpus. O goberno responderá cunha forte represión entre os anarquistas, o que se coñece como o proceso de Montjuic (un proceso que se caracterizou polas súas irregularidades e polo uso das torturas). En 1897, Cánovas del Castillo é asasinado por un anarquista, como vinganza do proceso de Montjuic.
O SOCIALISMO.
A FUNDACIÓN DO PSOE.
En canto ó espallamento do Socialismo destaca neste período a fundación clandestina do PSOE en 1879. A figura fundamental é Pablo Iglesias. Tipógrafo ferrolán que encabezará o socialismo español ata a súa morte. Fundador da UXT, será o primeiro deputado obreiro elixido para o Congreso. En 1886 fúndase o periódico El Socialista. Pablo Iglesias, ata 1909, considera que o PSOE non debe colaborar cos partidos burgueses republicanos por desviar ós traballadores dos seus intereses de clase.
                 ESPALLAMENTO E ORGANIZACIÓN DO SOCIALISMO ESPAÑOL
Na década dos 80, o Partido Socialista, adscrito á II Internacional desde 1889, vai establecer os seus principios políticos. No programa de 1888 manifestan os seus obxectivos (abolición de clases, abolición da propiedade privada e acadar o poder político polo proletariado) e a súa defensa de dereitos e liberdades (dereito de folga, 8 horas de traballo, eliminación do traballo infantil, ensino gratuíto, servizo militar universal, nacionalización de medios de transporte, das minas...).
Neste mesmo ano, 1888, fúndase a UXT (Unión Xeral de Traballadores). Pablo Iglesias será un dos seus fundadores. PSOE e UXT, Partido e Sindicato, aínda que se declaran distintos, teñen desde a súa orixe unha total interdependencia, sendo o común a dobre militancia dos afiliados e da executiva. A súa acción será fundamentalmente a sindical (reclamacións aumentos salariais, redución xornada de traballo, mellora condicións laborais), sendo partidaria sempre da negociación nunha liña moderada. Como instrumentos de convivencia e centros de actividade formativa, política e sindical instituíron as Casas do Pobo. Nelas abríase un espazo de relación entre os traballadores, coas súas bibliotecas, espazos para a lectura, teatro, festas (comparables ós Ateneos Libertarios)…A UXT creará como semanario de difusión a Unión Obrera. A súa área de asentamento será basicamente Madrid, Biscaia e Asturias.
En 1890 celebrarase por primeira vez o 1º de maio, seguindo os ditados da II Internacional e empezou a reivindicarse a xeneralización das 8 horas de traballo diario. 
Nos anos 90 espallarase o Socialismo pola siderurxia e minería do País Vasco e Asturias e iniciará a súa participación política nas eleccións municipais, coa elección de 4 concelleiros en Bilbao en 1901.
Símbolos e Acción conxunta dos traballadores:
[bookmark: _GoBack]Na última década do s. XX nacerán toda unha serie de símbolos que representan á clase obreira, himnos, bandeiras, lugares de reunión como As Casas do Pobo ou os Ateneos libertarios Desde os anos 90 a celebración do 1º de maio e a reivindicación da xornada de 8 horas convértense nas principais manifestacións do movemento obreiro. A periódica celebración do 1º de maio dotará ó movemento obreiro dunha data propia de celebración, dunha ocasión para artellar a mobilización sindical e de integrar a todos os traballadores baixo unha bandeira común.
O 1º de maio celebrouse por primeira vez en 1890 e convocou unha manifestación de 30.000 obreiros que rematou coa entrega de Pablo Iglesias ó presidente Sagasta dunha serie de reivindicacións (Xornada de 8 horas, regulación do traballo infantil, descanso de 36 horas semanais, supresión do traballo ao axuste, eliminación pagos en especie…). 
O 1º de maio irá, co tempo, asumindo tamén reivindicacións dun carácter marcadamente político, de enfrontamento contra distintas políticos dos gobernos liberais: oposición á guerra de Cuba e de Marrocos, abolición da redención das quintas, contra a carestía dos alimentos…). Aínda que a meirande parte das veces socialistas e anarquistas actuarán por separado, estas reivindicacións favorecerán a súa acción conxunta e a convocatoria de folgas xerais revolucionarias.

DOCUMENTOS
Doc.1.-A destrución das máquinas. O exemplo da Fábrica de Tabacos da Coruña recollido en El País. Diario de Pontevedra (13 de decembro de 1857):
“O luns 7 do actual houbo un pronunciamento de mulleres na fábrica da Palloza desta cidade (A Coruña). Parece que no canto dos cigarros que antes se facían nesta fábrica, están agora ensaiando a construción doutros de diferente feitura e (…) crearon un taller de pitos cunha máquina para picar o tabaco. Como ambas as operacións son novas, non se prestan nin acomodan a elas as cigarreiras, porque non saben facelos, tardando tanto en elaboralos que apenas sacan a terceira parte do xornal que adoitaban (…). Alporizáronse aquelas catro mil mulleres, arremetendo contra os xefes e empregados  do establecemento,  destruíndo  todo o tabaco (…), racharon e fixeron anacos as máquinas novas (…), tirándoas ao mar, o mesmo que os mobles, papeis, libros de caixa e efectos que atoparon nos cuartos do director”.
Doc..-En setembro de 1855, El Eco de la Clase Obrera publicaba a seguinte petición as Cortes:
“Señores Deputados das Cortes Constituíntes:
Hai anos que a nosa clase vai camiñando cara a súa ruina. Os salarios minguan. O prezo dos comestibles e das habitacións é máis alto. As crises industriais sucédense. Temos que (...) mandar ó taller ás nosas donas con prexuízo da educación dos nosos fíllos, sacrificar a estes mesmos fíllos a un traballo prematuro.
É xa gravísimo o mal, urxe o remedio, e agardámolo de vosoutros. Non pretendemos que ataquedes a liberdade do individuo, porque é sagrada e inviolable; nin que matedes a concurrencia, porque é a vida das artes; nin que carguedes sobre o Estado a obriga de socorrernos, porque coñecemos os apuros do Tesouro. Pedímosvos únicamente o libre exercicio dun dereito: do dereito de ASOCIARNOS.
Hoxe concédesenos só para favorecernos nos casos de enfermidade ou de falta de traballo; concédasenos en adiante para opoñernos ás desmedidas esixencias dos donos dos talleres, establecer de acordo con eles tarifas de salarios, procurarnos os artigos de primeira necesidade a baixo prezo, organizar o ensino profesional e fomentar o desenvolvemento da nosa intelixencia, atender a todos os nosos intereses”.

Doc..-Neste artigo publicado en setembro de 1872 en La Defensa de la Sociedad, advírtese do perigo que para a orde establecida supón a (AIT):
 “Proba en verdade que atinxe a reis e pobos, a sacerdotes e profanos, ó cidadán humilde e ó elevado magnate, á relixión, á moral, á propiedade, ó traballo; á autoridade, á liberdade, á paz pública; á patria, á familia, á seguridade persoal; á orde, ó goberno, á economía política; e en fin, a tódalas entrañas da vida da humanidade. ¡Tremendo retroceso habería sufrir esta se en tal proba saísen vencidos os principios tutelares da súa existencia e desenvolvemento!
E vencidos sairían se os ánimos rectos, se os homes dos que os seus intereses morais e materiais están ameazados, se as clases lexítimas cegamente combatidas, non abrisen a tempo os ollos para ver e evitar o abismo onde empurra á sociedade enteira esa tempestade de erros (...), políglota e cosmopolita, que se titula a Asociación Internacional”.

Segundo o anarquismo, a nova sociedade debía basearse na igualdade económica dos individuos, na propiedade colectiva dos medios de produción, e na libre federación de comunas autónomas ou pequenas células gobernadas en réxime de autoxestión.
O anarquismo, practicamente, non é máis que isto: arranxo de todos os asuntos por medio de pactos libres. Nada de deliberacións e decretos da multitude. Nada de abdicacións nin de representantes privilexiados, investidos de facultades lexislativas. Que o pobo proceda por si mesmo á organización da vida social. Que cada un poña mans á obra, xuntándose con aqueles que persigan idénticos fins. Que as asociacións libremente formadas, libremente se concerten para a empresa común. A organización futura, a organización anarquista, non será un produto  forzado dun plan preconcibido, senón unha resultante dos acordos parciais dos individuos e dos grupos, segundo as circunstancias  e a capacidade do pobo no momento (...).
Unha vez posta a riqueza a disposición de todo o mundo para producir, para cambiar e para consumir, a necesidade dun concerto xeral imponse por lei de natureza. Os produtores  agruparanse en sociedades diversas, dedicadas unhas á produción dos alimentos, á dos vestidos outras, á das viven- das outras. Os grupos, á súa vez, relacionaranse entre si formando asociacións (...) segundo  as súas necesidades e os seus comúns  intereses; e así, por esta organización  seriada das partes, formarase unha gran federación de sociedades autónomas que (...) agrupará a todos os homes baixo a bandeira dunha felicidade real e positiva.
Ricardo MELLA. Lombroso e os anarquistas. 1899 [castelán]
O anarquismo foi introducido en España a partir de 1868, sendo a corrente maioritaria entre o proletariado adherido á AIT. Propugnaba a transformación revolucionaria e total da sociedade capitalista e a abolición da propiedade privada e de calquera tipo de autoridade.
Este é o socialismo que proclama a Internacional, con estas dúas afirmacións  principais: en economía, o colectivismo; en política, a anarquía. O colectivismo, é dicir, a propiedade común dos instrumentos de traballo, utilización  dos mesmos polas colectividades obreiras que os fagan producir directamente, e propiedade individual do froito íntegro do traballo de cada quen. A anarquía, é dicir, a abolición dos gobernos, ou sexa, a súa conversión en simples administradores  dos intereses colectivos (...). Traballadores, acordádevos! Saúde e emancipación social.
CONSELLO FEDERAL DA REXIÓN ESPAÑOLA DA AIT. Manifesto aos federados e a todos os traballadores de España. 31-1-1872 [castelán]

A fundación da Federación Rexional Española da AIT orixinou  a reacción de moitos empresarios e  políticos moderados ante posibles sublevacións populares alentadas polo anarquismo. O levantamento popular de Alcoi en 1873, en que participaron numerosos internacionalistas, foi o motivo alegado polas autoridades para prohibir a Internacional en España en 1874, aínda que mantivo a súa actividade na clandestinidade  e non foi disolta ata 1881.
As pretensións dos folguistas tiñan por fin alcanzar un aumento de catro a seis reais diarios  nos salarios. Comezaron a sucederse unha serie de entrevistas, en que non era posible chegar a un acordo definitivo e formal, razón pola que os obreiros recorreron ao alcalde primeiro, en demanda da súa amigable intervención. Este respondeulles que non podía de ningunha  maneira acceder nin xestionar por un amaño a simple vista esaxerado e insufrible para os fabricantes. Novas comisións intentaron a mesma instancia, pero en van; o alcalde, cada vez con maior firmeza, rexeitaba as proposicións (...)
Este foi o grito de guerra, e de guerra con consecuencias que son referidas por testemuñas oculares dun modo atroz. Aos poucos momentos,  unha multitude armada de fusís, escopetas,  trabucos, machados, navallas, paus e demais invaden a casa municipal, deixando  moitas vítimas ao seu paso. Alí dentro recibiron a morte o señor alcalde, señor Albors, e tres individuos.  (...).
O movemento de Alcoi ten por xefes varios individuos  da Comuna de París, que verán bastante mal parodiadas as escenas que representaron na capital francesa, pois tamén en Alcoi andan as mulleres xogando o papel de tráxicas. Ata as modistas responderon á folga proclamada pola Internacional!
El Mercantil Valenciano. 12-7-1873 [castelán]

A organización anarquista secreta Man Negra, constituída  por campesiños andaluces moi radicalizados, defendía a destrución do Estado e a transformación  da orde social vixente por medios violentos.
Considerando que todo canto existe e aproveita para o benestar e goce dos homes foi creado pola fecunda actividade dos traballadores. Que por efecto da absurda e criminal organización da sociedade presente os traballadores producen todo e os ricos folgazáns quédanse con todo entre as súas uñas (...).
Por estas razóns, e en vista de que todas as leis están feitas en proveito  dos seus privilexios e en contra dos nosos dereitos. Declaramos  aos ricos fóra do dereito de xentes, e declaramos  que para combatelos como se merecen, se é necesario, aceptamos todos os medios que mellor conduzan ao fin, incluso o ferro, o fogo e aínda a calumnia. (...) É deber dos membros ensinar aos seus fillos, e en xeral aos traballadores, ter odio aos ricos e a todo o que queira dominarnos, ou queira facerse superior e queira vivir a costa do traballo dos demais.
Regulamento da sociedade de pobres, contra os seus ladróns  e verdugos [Man Negra].

A tendencia dominante do anarquismo defendía o emprego da propaganda pola acción, con represalias e atentados contra intereses e personalidades da clase burguesa coa fin de acabar co capitalismo e a orde vixente. 
Inaugurábase onte á noite a tempada lírica no Teatro do Liceo, representándose a ópera de Verdi Guillerme Tell. A sala (...) ofrecía un aspecto magnífico: palcos e butacas estaban ocupados polo máis escollido da sociedade barcelonesa, e as galerías víanse cheas de xente. Cando comezaba o segundo acto, terminado o dúo de tiple e tenor, oíuse un estoupido formidable (...). O público  (...) lanzando berros de terror, precipitouse ás portas de saída, atropelándose. En medio  da espantosa confusión que se produciu, oíronse voces dicindo: É unha bomba! Vina caer do paraíso! (...). As butacas  das filas
12, 13 e 14 estaban feitas anacos, principalmente polo lado do corredor central. Xunto aos cadáveres víanse varios feridos que daban berros espantosos de dor.
La Época. 8-9-1893  [castelán]

O socialismo marxista estendeuse en España a partir de 1872. Un dos seus obxectivos era conquistar o poder por parte do proletariado, pacifica ou violentamente  a través da revolución, para establecer unha sociedade comunista.
A decapitación da burguesía, a fin da explotación do home polo home, será obtida polo Partido Socialista Obreiro no momento que, axudado dun de tantos conflitos como o réxime capitalista provoca, as súas forzas sexan bastantes para arroxar do poder á clase dominante. Dono o proletariado do poder político, valerase del, non para tiranizar a unha parte da familia obreira, como equivocadamente  (...) sosteñen certos elementos revolucionarios, senón para arrancar á burguesía todos os seus privilexios e monopolios  e reducilos á categoría de simples produtores.
Conseguido isto, é dicir, devoltos á sociedade todos os bens e riquezas que á sociedade pertencen e deben ser patrimonio común; organizada a produción de modo que todo rastro explotador teña desaparecido, a abolición de clases será un feito e o poder político, carecendo entón de razón de ser, desaparecerá por si mesmo, substituíndo ao goberno dos homes a administración das cousas.
Manifesto dos delegados do primeiro congreso do Partido Socialista Obreiro Español.

O Partido Socialista declara que ten por aspiración:
1.   A posesión do poder político pola clase traballadora.
2.   A transformación da propiedade individual ou corporativa dos instrumentos de traballo en propiedade colectiva, social ou común. (...).
3.   A organización da sociedade sobre a base da federación económica, o usufruto dos instrumentos de traballo polas colectividades obreiras, garantindo a todos os seus membros o produto total do seu traballo, e a ensinanza xeral científica e especial de cada profesión aos individuos dun e outro xénero.
4.   A satisfacción pola sociedade das necesidades dos impedidos por idade ou padecemento. En suma: O ideal do Partido Socialista Obreiro é a completa emancipación da clase traballadora; é dicir, a abolición de todas as clases sociais e a súa conversión nunha soa de traballadores, donos do froito do seu traballo, libres, iguais, honrados e intelixentes...
PSOE. Programa. 1888 

Art.1. A UXT ten por obxecto: 1º Reunir no seu seo ás Sociedades, Federacións e Unións de resistencia. 2º Crear novas seccións de oficio e constituílas en Federacións Nacionais. 3º Mellorar as condicións de traballo. 4º Manter estreitas relacións coas organizacións obreiras dos demais países que perseguen o mesmo fin que esta Unión e practicar con elas, sempre que sexa posible, o principio de solidariedade.
Art.2. A UXT proponse realizar o seu obxecto apelando á folga ben organizada e solicitando dos poderes públicos can- tas leis favorezan os intereses do traballo, tales como a xornada de oito horas, fixación dun salario mínimo, igualdade de salario para os obreiros dun e outro xénero etc.
UXT. Estatutos. 1888 [castelán
